
Lei 4/2019, deth 24 de junhsèga, de modificacion dera Lei 13/2006, de prestacions sociaus de caractèr economic
202-00054/12


Eth Plen deth Parlament, ena session aguda eth dia 14 de junh de 2019, a prepausa deth Grop Parlamentari de Catalunya en Comú Podem, un còp escotat eth Conselh de Pòrtavotzes e d’acòrd damb er article 138 deth Reglament, a acordat de tramitar dirèctament e en lectura unica era Proposicion de lei de modificacion dera Lei 13/2006, de prestacions sociaus de caractèr economic (tram. 202-00054/12).
[bookmark: _GoBack]Finalament, d’acòrd damb çò qu’establissen er article 55.2 der Estatut d’autonomia e er article 138 deth Reglament deth Parlament, a aprovat era lei següenta:


Lei de modificacion dera Lei 13/2006, de prestacions sociaus
de caractèr economic

Preambul
Era proteccion dera Administracion catalana qu’arreceben es mainatges e joeni tuteladi a data de caducitat. Quan es joeni qu’an estat tuteladi pera Administracion a causa dera sua situacion familhau artenhen era majoria d’edat, subitament se tròben totaument desprotegidi.
Eth Govèrn e eth Parlament de Catalonha, conscienti dera situacion d’extrèma vulnerabilitat des joeni extuteladi, pendent es darrèri ans a regulat sus aguest ahèr.
Era Lei 13/2006, deth 27 de junhsèga, de prestacions sociaus de caractèr economic, cree ua prestacion de dret subjectiu, de caractèr temporau, equivalent ar indicador de renda de sufisença de Catalonha (IRSC), entà atier situacions de besonh des joeni qu’an estat tuteladi pera Administracion. Aguesta prestacion s’aplique des dètz-e-ueit as vint-e-un ans, e s’arreconeish damb excepcions as gojats e gojates qu’an estat tuteladi pendent un periòde de, aumens, tres ans, que seguissen un programa d’insercion e que viuen de manèra autonòma dehòra deth nuclèu familhau damb un maxim d’ingrèssi.
Er article 152 dera Lei 14/2010, deth 27 de mai, des drets e es oportunitats ena enfança e era adolescéncia, regule eth supòrt posterior ara emancipacion o ara majoria d’edat e establís qu’er organisme competent –en aguest cas, era Direccion Generau d’Atencion ara Enfança e era Adolescéncia (DGAIA)– a de facilitar era orientacion, era formacion e eth supòrt de besonh as joeni extuteladi qu’en arribar ara majoria d’edat, era emancipacion o era abilitacion d’edat ac solliciten, cada viatge que complisquen es requisits establidi pes programes d’autonomia personau.
Era prestacion, donques, anaue adreçada sonque a joeni damb un temps de tutelatge superior as tres ans. Mès era Lei 2/2014, deth 27 de gèr, de mesures fiscaus, administratives, financères e deth sector public, dauric era possibilitat que podessen èster perceptors dera prestacion, per un periòde de tres mesi, es joeni que, maugrat èster tuteladi en arribar ara majoria d’edat, non complissen eth requisit d’auer estat tuteladi tres ans o mès.
Posteriorament, era Lei 3/2015, der 11 de març, de mesures fiscaus, financères e administratives, alonguèc eth periòde dera prestacion entad aguesti joeni, que passèc de tres mesi a sies mesi, e en mai deth 2015 se comencèc a hèr efectiva.
Er Airau de Supòrt as Joeni Extuteladi gerís era prestacion e acompanhe eth supòrt economic damb programes especifics entà ajudar as joeni extuteladi en procès d’emancipacion. Aguest supòrt se concrète damb diferenti programes d’abitatge, d’insercion sociolaborau, d’acompanhament juridic e de supòrt psicologic.
Per auta part, era normativa sus era renda minima d’insercion establie qu’es joeni extuteladi podien auer accès ad aguesta renda minima a compdar des dètz-e-ueit ans, se demorauen sense cap de sòrta d’ingrès. Mès enes darrèri ans i a agut cambiaments evidenti en país qu’an convertit era emancipacion en un objectiu cada còp mès de mau arténher entà toti es joeni, tanben entàs extuteladi: era eventualitat e precarietat deth mercat de trabalh, er increment deth prètz der abitatge e er encariment der accès as estudis hèn que sigue fòrça complicat qu’ua persona de dètz-e-ueit ans pogue gesser-se’n tota soleta.
Parallèlament, eth collectiu de joeni extuteladi tanben a patit dus cambiaments clari que s’an somat ad aguestes dificultats generaus. Per un costat, i a mès poblacion joena tutelada pendent mens de tres ans peth sistèma de proteccion ara enfança en Catalonha que, quan complís dètz-e-ueit ans, demore en carrèr o damb ua ajuda de sies mesi coma maxim, e damb procèssi d’insercion laborau o damb estudis a miei corsar. Per aute costat, era renda minima d’insercion a demorat eliminada a compdar dera entrada en vigor dera Lei 14/2017, deth 20 de junhsèga, dera renda garantida de ciutadanetat, sense qu’era dita lei regule era mantenença dera excepcion que se hège damb era renda minima d’insercion entà perméter accedir ad aguest tipe de garantia d’ingrèssi minims as joeni extuteladi, des des dètz-e-ueit ans, se demorauen sense cap de tipe d’ingrès.
Es joeni extuteladi son en ua situacion d’ua vulnerabilitat especiau, ja que generaument non dispòsen de supòrt familhau ne de recorsi en procès de transicion ara vida adulta. Per açò ei un collectiu damb un naut risc d’exclusion sociau e economica, tau com an destacat diferenti estudis tant en Catalonha coma en encastre europèu.
Aguesta lei de modificacion, donques, se prepause damb era volontat d’adaptar eth marc legau que regule era prestacion entàs joeni extuteladi e entà mantier era volontat des institucions catalanes d’aufrir aguest supòrt especiau e especific ad aguest collectiu, e de hè’c damb vies adaptades as naues realitats.



Article unic. Modificacion der article 19 dera Lei 13/2006
Se modifique er article 19 dera Lei 13/2006, deth 27 de junhsèga, de prestacions sociaus de caractèr economic, que rèste redigit dera manèra següenta:
«Article 19. Prestacion entà joeni extuteladi
»1. Se cree ua prestacion de dret subjectiu, de caractèr temporau, entà atier situacions de besonh des joeni qu’an estat tuteladi per organisme public competent en matèria d’emparament de menors dera Generalitat. Aguesta prestacion ei aplicabla as joeni extuteladi dempús des dètz-e-ueit ans e enquia que ne complisquen vint-e-tres.
»2. Quan es joeni extuteladi hèn vint-e-un ans, abans de prorrogar-les era prestacion, er organ public competent dera Generalitat a de hèr ua avaloracion individualizada sus era sua evolucion enes tres ans anteriors entà garantir que se complissen es objectius establidi peth programa d’insercion que seguissen e era rèsta de requisits de besonh entà auer dret ara prestacion, fixadi per apartat 3.
»3. An dret a èster beneficiaris dera prestacion regulada per aguest article es joeni que complissen, de manèra cumulativa, es requisits següenti:
»a) Trobar-se jos tutelatge der organisme competent en matèria d’emparament ara enfança. 
»b) Auer estat jos eth tutelatge a qué hè referéncia era letra a pendent un an aumens.
»c) Seguir eth programa d’insercion establit per organ competent e restacat a uns objectius especifics. 
»d) Víuer d’ua manèra autonòma e dehòra deth nuclèu familhau.
»e) Non disposar d’uns ingrèssi parièrs o superiors a un còp e miei er indicador de renda de sufisença.
»4. Es programes d’insercion an d’èster actualizadi annaument e includir es recorsi especifics de besonh entà assegurar un projècte d’emancipacion des joeni extuteladi, era avaloracion professionalizada deth seguiment que ne hèn es joeni e era comunicacion ara Administracion competenta de quinsevolh cambiament enes requisits dera prestacion.
»5. Es joeni extuteladi beneficiaris dera prestacion que regule aguest article que seguisquen programes de formacion reglada postobligatòria pòden sollicitar ua prorròga dera prestacion economica e èster encara beneficiaris deth programa d’autonomia personau qu’agen establit enquia qu’agen acabat es estudis academics en cors, e en tot cas, coma maxim, enquias vint-e-tres ans, includidi.
»6. Es joeni que complissen toti es requisits establidi pes apartats 1 e 3, a excepcion deth d’auer estat tuteladi pendent un periòde d’un an aumens, an dret ara prestacion temporau limitada a ua durada de dotze mesi. Es joeni extuteladi que, en tot complir era rèsta de requisits, agen deishat d’èster tuteladi en an immediatament anterior ar assolidatge dera majoria d’edat, se se n’a constatat era situacion de vulnerabilitat e exclusion sociau coma resultat deth sòn retorn ath nuclèu d’origina, pòden, excepcionaument, accedir as programes d’autonomia personau e, donques, auer dret ara prestacion entà joeni extuteladi, damb es limitacions qu’escàdien.
»7. Era quantia dera prestacion entà joeni extuteladi ei era equivalenta ar indicador de renda de sufisença e se percep en pagaments mensuaus.
»8. Era prestacion entà joeni extuteladi se pòt incrementar damb d’autes prestacions economiques o completar-se damb prestacions de servicis dera Administracion dera Generalitat qu’agen per fin era formacion, era integracion sociau e era plea insercion des joeni en mercat de trabalh.
»9. Son causes d’extincion dera prestacion entà joeni extuteladi, ath delà des establides damb caractèr generau, es següentes: 
»a) Amiar a tèrme ua activitat laborau remunerada damb ua retribucion parièra o superiora a un còp e miei er indicador de renda de sufisença.
»b) Abandonar eth programa d’insercion o non seguir-ne es pautes.
»c) Complir vint-e-tres ans.
»d) Non víuer mès d’ua manèra autonòma e dehòra deth nuclèu familhau.»


Disposicions finaus
Prumèra. Abilitacion pressupostària
Es precèptes que compòrten era realizacion de despena damb cargue as pressupòsti dera Generalitat produsissen efècte a compdar deth prumèr dia dera entrada en vigor dera Lei de pressupòsti corresponenta ar exercici immediatament posterior ara entrada en vigor d’aguesta lei.


Dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

